
Аўтар артыкула прапануе апiсанне i аналiз прыроднага ўздзеяння як умовы рэалiзацыi традыцый эстэтычнага
выхавання ў беларускай народнай педагогiцы канца XIX — пачатку ХХ стагоддзя, прасочвае ўздзеянне прырод-
нага наваколля на творчую дзейнасць беларусаў. Прыярытэтнай задачай дзяржаўнай палiтыкi i актуальным
запатрабаваннем сучаснага соцыуму з’яўляецца зварот да народнай спадчыны. Выхаванне гарманiчнай асобы
адбываецца праз развiццё крэатыўнага пачатку ў чалавеку. Адзiн з накiрункаў такога выхавання — эстэтыч-
ны на аснове рэалiзацыi традыцый народнай педагогiкi. У гэтым накiрунку асасблiва надзённым з’яўляецца
этнапедагагiчны кантэкст працэсу эстэтычнага выхавання.
Адзначаецца, што развiццё беларусаў як нацыi суправаджалася эстэтычнай ацэнкай праяў прыроды, i гэта
знайшло свой адбiтак у народным мастацтве. Паказана, як успрыняцце i перажыванне прыгажосцi прыроды
суадносiцца з iдэаламi i нормамi соцыуму, з уяўленнямi аб гармонii падзей. Прасочваецца iмкненне беларуса
прывесцi ў суладдзе асабiсты побыт з гармонiяй наваколля, звяртаецца ўвага на персанiфiкацыю асяродку i
прыродных з’яў у духоўнай спадчыне народа.
Ключавыя словы: прырода, прыроднае ўздзеянне, прыгажосць навакольнага свету, эстэтычнае выхаванне,
беларуская народная педагогiка, традыцыi эстэтычнага выхавання.

The author proposes the description and analysis of nature impact as condition of the implementation of traditions
of esthetic training in Belarusian folk education (late 19th — early 20th centuries). He traces the impact of natural
environment on the creative activity of Belarusians. The primary task of state policy as well as topical requirement of
modern society is addressing folk heritage. Bringing up a harmonious personality takes place through the development
of the creative beginning of the human. One of the directions of this upbringing is esthetic on the basis of the imple-
mentation of the traditions of folk education. In this direction most topical is ethnopedagogical context of the process
of esthetic education.
It is stated that the development of Belarusians as a nation was accompanied by esthetic evaluation of natural phe-
nomena and this found its trace in folk art. It is pointed out that the perception and feeling the beauty corresponds
the ideals and norms of the society, the image of the harmony of events. Striving of Belarusians to correlate personal
experience and the harmony of the environment is noted; attention is paid to the personification of the environment
and natural phenomena in the spiritual heritage of the nation.
Key words: nature, nature impact, beauty of surrounding world, esthetic education, Belarusian folk education, tradi-
tions of esthetic education.

П рыярытэтнай задачай дзяржаўнай
палiтыкi i надзённай патрэбнасцю су-

часнага грамадства з’яўляецца зварот да на-
роднай спадчыны. Сёння прагрэсiўныя сiлы
грамадства iмкнуцца фармiраваць гарманiч-
ную асобу, што магчыма праз развiццё твор-
чага пачатку чалавека. Адзiн з накiрункаў
такога шляху — эстэтычнае выхаванне, асаб-
лiва на падставе рэалiзацыi традыцый народ-
най педагогiкi. Мы бачым надзённую неабход-
насць этнапедагагiчнага, гiстарычнага аналiзу
здзяйснення працэсу эстэтычнага выхавання
асобы ў традыцыйнай беларускай педагогiцы,
увядзення iх у практыку.

Эстэтычнае выхаванне рыхтуе асобу да
найбольш аптымальнага i адэкватнага па-
чуццёва-эмацыянальнага i iнтэлектуальнага
ўключэння, да якаснага ўваходу ў рэальнае
жыццё свайго грамадства. У той жа час праг-
назуемае змяненне клiматычных умоў на Зям-
лi патрабуе больш ашчадных i ўважлiвых ад-
носiн да прыроды, разгляду яе як найвялiк-
шай каштоўнасцi, павелiчэння ўвагi да маг-
чымасцi выкарыстання яе патэнцыялу ў вы-
хаваўчых працэсах .

Мэта артыкула — раскрыццё прыродна-
га ўздзеяння як рэалiзацыi традыцый эстэтыч-
нага выхавання ў беларускай народнай педа-
гогiцы (канца ХIХ — пачатку ХХ стагоддзя)
для актывiзацыi традыцый у сучаснай выха-
ваўчай практыцы.

Аб’ект даследавання: беларуская народ-
ная педагогiка. Прадмет даследавання: асноў-
ныя ўмовы здзяйснення (рэалiзацыi) эстэтыч-
нага выхавання ў народнай педагогiцы канца
ХIХ — пачатку ХХ стагоддзя (што абумоўлена
найбольшай распаўсюджанасцю ў дадзены пе-
рыяд традыцый беларускай педагогiкi ў жыц-
цi беларускага сялянства). Даследаванне вы-
канана з выкарыстаннем комплексу узаемада-
паўняльных метадаў: апiсальна-аналiтычна-
га, параўнальна-гiстарычнага, а таксама гiсто-
рыка-педагагiчнага аналiзу, навукова-даслед-
чых прыёмаў (iнтэрпрэтацыя, супастаўленне,
сiстэматызацыя).

Асаблiвасцi беларускай народнай
педагогiкi. На эстэтычнае выхаванне ў бела-
рускай народнай педагогiцы iстотна паўплы-
валi шэраг умоў: агульнасць, калектыўнаць
выхаваўчага ўздзеяння; пераемнасць з iншымi
накiрункамi выхавання; паслядоўнасць выха-
ваўчага працэсу; рацыянальнае выкарыстанне
сродкаў i метадаў народнай педагогiкi; цiка-
васць i любоў народа да прыгажосцi; эстэтыч-
ныя здольнасцi, эмацыянальная чуласць прад-
стаўнiкоў суполкi; улiк узроставых асаблiвас-
цей у выхаваннi i г. д.

Сярод iх асноўнымi з’яўляюцца: прырод-
нае ўздзеянне; выхаванне ў працы; выкары-
станне патэнцыялу народнай творчасцi; рас-
паўсюджванне ў паўсядзённым жыццi белару-
са трыяды: мары, народныя вераваннi, успа-
мiны (iнтэнсiфiкатары маральна-эстэтычнага
жыцця).

Засяродзiм увагу на асаблiвасцях пры-
роднага ўздзеяння як адной з галоўных умоў,
што аказала найбольшы ўплыў на эстэтычнае
выхаванне ў беларускай народнай педагогiцы.

Прырода развiваецца па сваiх законах,
якiя паступова адкрываюцца чалавеку ў пра-
цэсе iх пазнання, творчасцi. Прырода як
аб’ект эстэтычных адносiн выклiкае эстэтыч-
ныя перажываннi, найбольш зразумелыя i
блiзкiя чалавеку. Аднак самi па сабе прырод-
ныя з’явы цi рэчы не выступаюць прыгожы-
мi цi непрыгожымi. Iх фiзiчныя характары-
стыкi спрадвечна ўтрымлiваюць магчымасць
уплываць на асобу колерам, гукам, формай,
але ўсiх натуральных уласцiвасцей недастат-
кова дзеля таго, каб гаварыць аб iх эстэтыч-
най каштоўнасцi. Неабходна, каб чалавек за-
своiў iх матэрыяльна i духоўна. Мы згодны
з меркаваннем фiлосафа А.А. Радугiна пра
тое, што «толькi ўключэнне прыродных рэчаў
i з’яў у грамадскую практыку здольна надаць
iм уласна чалавечы змест, той асаблiвы сэнс i
пачуццi, якiя i складаюць аснову эстэтычных
адносiн» [11, с. 138].

Прыродная прыгажосць адкрываецца
чалавеку паступова, праз уздзеянне як на

прадметы, так i на з’явы прыроды. Разу-
менне, асэнсаванне чалавекам эстэтычных
праяў прыроды перарастае ў жаданне жыць
па законах прыгажосцi, ствараць яе i берагчы,
а назiраннi за ёй вучаць мэтанакiраванасцi i
гармонii. Г.Н. Волкаў даводзiць, што «прыро-
да аказвае камбiнаванае ўздзеянне на пачуццi,
свядомасць, паводзiны чалавека» [3, с. 129],
таму забяспечвае гарманiчнае фармiраванне
асобы. На аснове аналiзу фальклорных матэ-
рыялаў, дэкаратыўна-прыкладнога мастацтва
мы адзначаем, што развiццё беларусаў як
нацыi суправаджаецца эстэтычнай адзнакай
праяў прыроды. Успрыняцце, перажыванне
прыгажосцi прыроды знiтавана з iдэаламi
i нормамi грамадства, што адлюстроўваюць
уяўленнi людзей аб гармонii з’яў. Таму ўсё,
што дапамагае прыродзе, разглядаецца як
дабро, карысць, i наадварот.

Этнакультурныя традыцыi. Жыццё
сялянства цесна звязана з прыродай, якая спе-
цыфiчна афарбоўвае звычаi, вераваннi бела-
русаў. Так, этнакультурныя традыцыi фар-
мiравалiся пад няспынным уздзеяннем пры-
роднага цыкла. Быт i праца сялян пад-
парадкаваны асаблiвасцям наваколля. Бела-
рус iмкнецца суадносiць уласны быт з гар-
монiяй наваколля. Нямецкi вучоны, падарож-
нiк А. Гумбальдт звяртаў увагу на сувязь
ландшафту з матэрыяльным i духоўным жыц-
цём чалавека. Сёння фiлосаф В.Ф. Мартынаў
разглядае прыродную гармонiю неад’емнай
часткай духоўнага жыцця чалавека [5]. З дру-
гога боку, У.М. Конан вядзе размову аб са-
кралiзацыi жыццядзейных сiл прыроды ў мi-
фалогii i раннiх формах рэлiгii [6], [7]. Са-
праўды, звычаi, абрады, працоўная дзейнасць
беларусаў — усё прыстасавана да айчынных
прыродна-клiматычных умоў, а гэта наклад-
вае адбiтак i на характар жыхароў. Шмат-
лiкiя прыклады народнага мастацтва адлюс-
троўваюць адзiнства насельнiцтва з прыро-
дай, яго залежнасць ад прыродна-сезонных
цыклаў; прырода ўплывае на эмоцыi, фанта-
зii, дзейнасць людзей.

Iстотная рыса народнай эстэтыкi —
адзiнства чалавека з прыродай. Беларус не
толькi не супрацьпастаўляе сябе прыродзе,
але нават не выдзяляе сябе з яе, бо цалкам за-
лежыць ад яе. Гэтыя погляды замацаваны ў
фальклорных тэкстах, вывучэнне якiх дазво-
лiла фiлолагу В.А. Маславай сфармуляваць
вывад, што чалавек адносiўся да прыроды па
ўзоры адносiн больш слабага да больш моц-
нага [8, с. 38]. Гэтым надавалася эстэтычная
афарбоўка амаль усiм прыродным з’явам. Ад
бацькоў дзецям перадавалiся вобразныя на-
зiраннi, параўнаннi, напоўненыя практычным
i выхаваўчым сэнсам, эстэтычным пачуццём.

Да асаблiвасцей прыроднага асяроддзя
адносяцца ўяўленнi прашчураў пра знешнi
воблiк i характар багоў i дэманiчных iстот.
Рэальнасць i мiф пераплецены ў неверагод-
ны свет, якi падпарадкаваны законам пры-
гажосцi i маралi. Даследчык беларускай мi-
фалогii У.А. Васiлевiч звяртае ўвагу на шы-
рокую распаўсюджанасць звышнатуральных
гаспадароў прасторы. Ён дапамагае ўбачыць
сувязь iх воблiку з мясцовасцю iснавання, вы-
значыць эстэтычны сэнс выявы. Аўтар пiша:
«Багамi i дэманiчнымi iстотамi ў беларусаў
некалi была напоўнена ўся навакольная пры-
рода — ад зямельных нетраў да недасягальна-
га Космасу» [1, с. 1]. У залежнасцi ад эстэ-
тычнага ўспрыняцця прасторы можна знайс-
цi розныя вонкавыя выявы iх апекуноў. Мi-
фiчныя вобразы народ ствараў паводле чала-
вечых якасцей, з адлюстраваннем добрага i
благога, з дапамогай самых яркiх фарбаў. На-
прыклад, Вадзянiцы «паўстаюць у выглядзе
маладых дзяўчат з доўгiмi распушчанымi ва-
ласамi, адзетыя як да шлюбу. . . Рухi iх па-
вольныя i плаўныя, песнi сумныя i працяг-
лыя» [1, с. 78]. А вось Балотнiк «страшэнны
таўстун, зусiм без вачэй, увесь у тоўстым слоi
гразi, да якой налiплi ў беспарадку водарас-
цi, мохавыя валокны, смаўжы, жукi i iншыя
вадзяныя насякомыя» [1, с. 98].

Беларус жадае зрабiць свой свет больш
асэнсаваным, добрым, гарманiчным, знайсцi

адухоўленасць у з’явах. Таму адбываецца пер-
санiфiкацыя асяроддзя i прыродных праяў.
Чалавек узаемадзейнiчае са звышнатуральны-
мi iстотамi, якiя амаль бесперапынна бяруць
удзел у яго справах, дапамагаюць, перашка-
джаюць, караюць. Адзiн з галоўных вобра-
заў — Пярун. Ён «велiчны, статны, высокага
росту з чорнымi валасамi i доўгай залатой ба-
радою. Седзячы на вогненнай каляснiцы, ён
раз’язджае па небе, узброены лукам i стрэла-
мi. Яго грымотны лук — каменны молат, ча-
сам вясёлка. Яго стрэлы — маланкi» [1, с. 105].
Такiм чынам, спалучэнне прыгожага i агiд-
нага, жахлiвага, смешнага, трагiчнага, раман-
тычнага ў вобразах садзейнiчае развiццю раз-
настайных эстэтычных пачуццяў у слухачоў.

З часоў язычнiцтва ў народзе пакланя-
юцца прыродным з’явам. Гэта мае не толькi
рытуальны сэнс — умiласцiвiць багоў, дабiц-
ца спагады, але i адыгрывае менавiта эстэ-
тычную ролю — усвядомiць велiчнасць, моц,
прыгажосць прыроды, што з цягам часу ад-
бiваецца ў народных казках, песнях, падан-
нях. Цiкавы вобраз Палевiка, якога ў наро-
дзе ўяўлялi «маладым, статным, блакiтнаво-
кiм хлопцам, абавязкова русавалосым, што,
вiдаць, асацыiравалася з золатам спелай нi-
вы» [1, с. 47], цi сiвым старым «у доўгай
свiце, у лапцёх, з кiем у руках. Калi жыта
ўродзiць, Палявiк добры i вясёлы, калi не —
злосны, незадаволены» [2, с. 360]. Пакланенне
прыродзе i яе ўвасабленне замацавана ў куль-
тах, абрадах, вераваннях, якiя маюць больш
ад мастацтва, чым ад рэлiгii. Менавiта бела-
рускiя багi з’яўляюцца паэтычнымi вобразамi,
цудадзейнымi эстэтыка-выхаваўчымi сiмвала-
мi. Багiня прыгажосцi Лада i яе муж бог Лад
сiмвалiзуюць любоў, каханне, прыгажосць, ве-
сялосць, шлюб, урадлiвасць i асалоду [2]. На-
огул, у мiфалагiчных уяўленнях пра прыго-
жае галоўнай з’яўляецца iдэя гармонii, ладу,
шлюбнай згоды. Багiнi Жыва i Мора выгля-
даюць рознымi лiкамi адной мацi-прыроды,
нясуць адбiтак галоўных прыродных з’яў: на-
раджэння, росквiту, пладанашэння, памiран-

ня. Гэтыя выявы багiнь знiтоўваюць паняццi
жыцця i смерцi, дабра i зла. Яшчэ адзiн пры-
клад таму — яднанне ў адным боскiм аблiччы
двух воблiкаў, як гэта мае месца з Ярылам.
Ён паўстае то прыгожым малайцом, моцным,
прывабным, то непрыемным старым, якi едзе
на казле. Але i ў гэтым няма нiякай супярэчна-
сцi, бо прырода адзiная ў сваёй шматвобразна-
сцi, яна выступае сiлай стварэння i разбурэн-
ня [1], [2]. Гэта яднанне ў жыццi эстэтычных
катэгорый прыгожага i агiднага, узвышанага
i нiзкага.

Аналiзуючы народны фальклор,
В.А. Маслава робiць вывад, што «з мiфаў
выраслi казкi з iх фантастыкай» [8, с. 10].
В.Н. Сакольчык прыходзiць да падобнай выс-
новы, што шмат народных казак з’яўляюцца
пераказам, паэтычным перакладам старажыт-
ных абрадаў [9]. Найбольш старажытнымi лi-
чацца тыя казкi, у якiх паўстае мiфалагiчнае
светаўспрыманне народа. Гэта чарадзейныя
казкi, дзе ўдзельнiчаюць i ачалавечваюцца
прыродныя стыхii, дзе квiтнеюць вядзьмар-
ства i цуд. У казках выказана iмкненне бела-
руса да дасканаласцi i прыгажосцi, у iх ад-
люстравана жыццё, мары аб справядлiвым i
прыгожым. У казцы чалавек раскрывае сваё
разуменне эстэтычнага, адчувае жаданне дас-
каналасцi ў жыццi. Аб тым жа разважае бе-
ларускi фалькларыст М.А. Янкоўскi [12], якi
лiчыць, што народ-мастак стварае вобразы ў
адпаведнасцi як са сваёй эстэтыкай, так i сваi-
мi мастацкiмi ацэнкамi i ўяўленнямi. Iмкненне
да найвышэйшай прыгажосцi адбiлася ў шэра-
гу цудоўных казак. Абагаўленне прыроды, яе
велiчнасцi гаворыць аб вялiкай эстэтычнай
значнасцi, якой надзялялiся сонца, зямля, ва-
да. Лiчыцца i даводзiцца, што, валодаючы
незвычайнымi, звышнатуральнымi якасцямi,
яны могуць абараняць чалавека ад захворван-
няў, няшчасцяў, уплываць на яго далейшы
лёс. У казцы «Андрэй — за ўсiх мудрэй»
[10, с. 336] вобразу старэнькай сонцавай мацi
кланяецца Андрэй. Падобныя ўяўленнi сустра-
каем i ў творы «Бацькаў дар» [10, с. 187]. У

iм вiдавочная сувязь казачных вобразаў з Ра-
даўнiцай, з уяўленнямi аб замагiльным жыццi
продкаў, якiя пасля смерцi нiбы застаюцца
абаронцамi жывых i нават распараджаюцца
iх лёсам.

Даследчыца этнiчных традыцый у ду-
хоўнай культуры беларусаў I. В. Казакова
[4, с. 72] адзначае, што, суадносна з эстэтыка-
мiфалагiчным светапоглядам беларусаў, ваду
«пасля купання дзiцяцi вылiвалi пад тое дрэў-
ца, якое саджалi бацькi нованароджанага ў
гонар яго з’яўлення на свет. Пасля купан-
ня хлопчыка — пад дрэва, якое ў традыцый-
най народнай эстэтыцы лiчылася сiмвалам
прыгажосцi, доўгажыхарства (дуб, ясень), а
дзяўчынкi — пад яблыньку, вiшню (каб, падоб-
на на дрэўца, была прыгожай, мела шмат дзе-
так). Можа, ад гэтага пайшло ўяўленне «жы-
вой вады», у процiлегласць «мёртвай», якая
забiрае моц. Ваду пасля абмывання нябожчы-
ка «вылiвалi там, дзе нiхто не ходзiць i не све-
цiць сонца, каб яна не нарабiла шкоды» [4].
Вада ў беларусаў мела магiчную моц, паляг-
чала страты, супакойвала, жывiла, з яе па-
чыналася i ёю заканчвалася жыццё. У паэзii
народа, замовах, прыкметах функцыю гаючай
вады выконвалi сляза або раса. Адсюль зваро-
ты да плачаў, да боскiх слёз, што гiстарычна
ўвязваецца са старажытнай магiяй i глыбокай
павагай да вады.

Па народных уяўленнях, вада, зямля,
паветра i агонь — асноўныя касмiчныя сты-
хii. Вада звязваецца з пачаткам стварэння Су-
свету, дзе яна сiмвалiзуе Хаос. У вадзе жы-
лi звышнатуральныя апекуны: Мокаш [1], [2]
(даглядала калодзежы i наогул мокрыя мес-
цы), жаночая пара Вялеса (мела дачыненне
да рэк i крынiц). У свядомасцi беларусаў ва-
да — ачышчальны сродак, без якога немагчы-
мы пераход чалавека з аднаго свету ў другi,
немагчыма быць прынятым у кола грамады
(рытуал хрышчэння немаўляцi). Ачышчальна-
пераходную ролю адыгрывае вада i ў вясель-
най абраднасцi. Перад адпраўкай у храм баць-
ка з вядром вады павiнен быў абысцi вясель-

ны поезд, з вядром вады сустракалi маладых
у вёсцы, а дома маладых вялi да калодзежа,
дзе з аднаго вядра аблiвалi ногi.

У народных абрадах вада выступае як
сiнонiм здароўя: «Той, хто першы на Каляды
прынясе вады, будзе здаравейшы за ўсiх цэ-
лы год. Вада, прынесеная на Каляды з укiну-
тай у яе срэбранай манетай мела незвычайныя
ачышчальныя i гаючыя ўласцiвасцi, асаблiва
для чысцiнi твару», для прыгажосцi. Аднак
трэба было «пiльнавацца, каб пры ўмываннi
на дол не ўпала нi кроплi, iначай увесь год бу-
дуць весцiся блохi» [2, с. 58]. Вада садзейнiча-
ла сацыяльна-эстэтычным зменам чалавека.

Сярод унiкальнага матэрыялу, амаль
спецыяльна прызначанага для развiцця эстэ-
тычных i мастацкiх пачуццяў (на гэта ўказва-
юць Н.С. Гiлевiч, Г.А. Барташэвiч, К.П. Ка-
башнiкаў, У.М. Конан) значнае месца нале-
жыць казкам пра жывёл. Яны бяруць свой
пачатак з сацыяльнага i духоўна-практычнага
вопыту чалавека-селянiна, чыя фантазiя iдзе
са звычайнага жыцця. Дзейныя асобы — заяц,
лiса, воўк, сабака, кот, мядзведзь, певень —
думаюць, адчуваюць, паводзяць сябе па-чала-
вечы, навакольнае асяроддзе ацэньваюць, як
звычайныя людзi з такiмi рознымi рысамi ха-
рактару, як сквапнасць, хiтрасць, баязлiвасць,
дурасць, лянота. Iх справы, адносiны перакон-
ваюць у неабходнасцi прыгожых учынкаў, ду-
мак, падводзяць да разумення эстэтычнага iд-
эалу. Мы падтрымлiваем пазiцыю М.А. Ян-
коўскага ў тым, што гэтая група казак нi-
бы спецыяльна прызначаецца для выхавання,
мае мэтай не толькi абвастрыць розум, але i
сфармiраваць густы, як эстэтычныя, мастац-
кiя, так i сацыяльна-этычныя [12], развiць па-
чуццё камiчнага. Дарэчы, адзначае У.М. Ко-
нан, смешнымi звяры выглядаюць толькi па
аналогii з чалавекам, чалавечым жыццём [7].
Надзеленыя чалавечымi рысамi, характара-
мi, яны прыцягваюць увагу, робяцца своеа-
саблiвай прызмай поглядаў на жыццё. Нао-
гул, эстэтычныя адносiны чалавека да жывёл,
эстэтычная ацэнка шмат у чым вызначаецца

iх значнасцю ў жыццi асобы i грамадства. Ба-
язлiвы заяц i хiтрая лiсiца, дурны воўк i зна-
ходлiвы кот, працавiты конь i клапатлiвая кур-
ка — вобразы, што ўзнiклi на аснове яднання
практычнай i прыроднай функцыi жывёл, са-
дзейнiчаюць эстэтыцы ўспрымання i адносiн.
Гэта сведчыць аб тым, што беларускiя народ-
ныя казкi высвечваюць глыбiню эстэтычных
уяўленняў народа, яго нязменнае iмкненне да
хараства, да яднання з прыродай. Ствараль-
нiкi казак з глыбокай павагай ставяцца да
прыроды, вучацца ў яе i назiраюць за ёй.

Назiраннi за навакольным асяроддзем,
за надвор’ем прыводзяць да ўзнiкнення
прыкмет, прасякнутых пачуццём эстэтычнага:
«Ранiшняя раса — i добрая сляза: ёй лес умы-
ваецца, з ночкай развiтаецца», «Мужыку ле-
та — што святому рай», «Дзе летам кветак
карагод, там i пчолы, там i мёд». У прыга-
жосцi прыкмет адчуваецца подых замiлаван-
ня прыродай, разуменне таго, што чалавек —
яе дзiця, а яна — матухна, якая навучае, дае
слушныя парады, якiя трэба толькi пабачыць,
пачуць, зразумець: «Не сей пшанiцу раней
дубовага лiста, таму што ў маi браты-хала-
ды жывуць». Менавiта прыгажосць, па народ-
ным уяўленнi, стварае асаблiвую магiю дабра,
што спрыяе жыццю. Прыкмета на 17 чэрве-
ня: «Калi ў гэты дзень вецер дзьме з мокрага
месца (балота, возера) — чакай непагоды. Ве-
цер — ён усё скажа, не пытайся, не падганяй.
Ён пакуль даляцеў, сем рэк выпiў, сем чорных
груганоў абагнаў, быццам сем лiсточкаў, дрэ-
вам згубленых». У такiх радках знiтоўваюцца
прыкметы, прымаўкi i народная каляндарна-
абрадавая паэзiя.

На тэрыторыi Беларусi шырока распаў-
сюджаны замовы, пабудаваныя на ўсхвален-
нi прыгожага, на паэтычных заклiках да пры-
роды, да яе праяў з мэтай схiлiць на свой
бок, папрасiць дапамогi. Даследчыкi сыхо-
дзяцца ў тым, што замовы — помнiкi эстэ-
тычна-эмацыянальнай мастацкай мовы бела-
руса — i iх нараджэнне звязаны з верай у неаб-
ходнасць з дапамогай слова, магiчнага дзеян-

ня ператварыць жаданне ў рэальнасць. Пака-
зальна, згодна У. Лобачу, што «ў другой па-
лове ХХ ст. у беларускай вёсцы ўсе асноўныя
вiды замоў працягвалi бытаваць, не страцiў-
шы свайго функцыянальнага прызначэння»
[2, с. 180]. Лекавыя асаблiвасцi тэксту павiн-
ны праяўляцца ў найбольш рамантычныя га-
дзiны сутак — на ранiшняй i вячэрняй зары.
Звычайная справа для беларуса — уставаць
на свiтаннi i глядзець на ўсход, каб даведац-
ца, якi чакае яго дзень. Такiм чынам, кож-
ная ранiца пачыналася з вiтання з зарой, i
кожны дзень чалавек з ёй развiтваўся. «Зара-
заранiца, ясна-царыца», «божжа памачнiца»,
«красная дзявiца» — з дапамогай эпiтэтаў
ствараецца вобраз памочнiцы Бога, што здат-
ная прыслухоўвацца да просьбаў людзей. Па
сваiм эмацыянальна-эстэтычным настроi за-
мовы нагадваюць вершы ў прозе.

Аб духоўнай сувязi працаўнiка са светам
прыроды, аб ушанаваннi яе жывых i нежывых
прадметаў i з’яў сведчыць старажытная ка-
ляндарна-абрадавая песня. У ёй прасочваюц-
ца змены ў працы селянiна адпаведна з сезона-
мi года. Г.Н. Волкаў указвае: «Песнi садзейнi-
чаюць эстэтычнаму, маральнаму выхаванню i
непасрэдна (дзеяннем, справай, прадстаўлен-
нем магчымасцi практыкавацца), i апасродка-
вана (праз задачы i значэнне той цi iншай галi-
ны выхавання ў агульным працэсе развiцця i
фармiравання асобы» [3, с. 105]. Пра што б нi
спяваў беларус, на яго нязменна ўплывае пры-
гожае ў прыродзе — выток эстэтычнай асало-
ды чалавека. З яе вынiкаюць паэтычныя па-
раўнаннi, метафары, гэта ўзор для творчых
праяў чалавека. Прырода натхняе народных
майстроў на аздабленне сваiх вырабаў. На-
прыклад, на праснiцах выразалi круг-разетку
з прамянямi, што сiмвалiзавала сонца. Шэраг
маленькiх разетак вобразна адбiвалi яго сутач-
ны рух па небасхiле.

Пад уплывам прыроднага наваколля ў
беларускiм дойлiдстве склаўся своеасаблiвы
эстэтыка-прагматычны падыход. Так, выбар
месца для жылля асацыятыўна звязваецца

з вобразамi дабрабыту i шчасця, таму пера-
вага аддаецца раней абжытым мясцiнам цi
тым, дзе любiць адпачываць рагатая жывёла,
жывыя iстоты — сiмвалы хатняга дабрабыту.
Селянiну-беларусу важныя не толькi ўрадлi-
васць глебы, экалагiчны стан, але i эстэтыч-
ны аспект у пошуках месца для хаты, матэ-
рыялаў для яе пабудовы. Дрэвы для хаты вы-
бiраюцца з лiку тых, з якiх нiколi не дабы-
валi смалу-жывiцу, не выкарыстоўваюцца су-
хастой цi зваленыя бурай дрэвы. Iснуе патра-
баванне секчы лес на зыходзе зiмы — у пачат-
ку вясны, што сiмвалiчна звязваецца з абуд-
жэннем жыцця. Такiм чынам, смерць i хва-
роба, зло вобразна сiмвалiзуюцца з непрыго-
жым, процiпастаўляюцца жывому i гарманiч-
наму [1], [2].

У гэтых традыцыях увасобiлiся адносi-
ны чалавека да сваёй зямлi, да малой ра-
дзiмы, якая наканавана лёсам, i да сябе як
неад’емнай часткi прыроды, з якой трэба
жыць поруч у згодзе i гармонii. Прырода i яе
з’явы паспрыялi ўзнiкненню пачуцця прыго-
жага, высокай унутранай культуры, эстэтыч-
нага густу беларуса. З уласцiвага продкам па-
чуцця адзiнства з прыродай узнiкае найвы-
шэйшая прыгажосць чалавечай душы, што за-
мацавана ў традыцыйнай культуры народа,
якая, у сваю чаргу, дапамагла сфармiраваць
своеасаблiвую нацыю з высакаразвiтай матэ-
рыяльнай i духоўнай культурай.

Заключэнне. Беларус заўсёды адчу-
ваў адзiнства з навакольнай прыродай. Па-
цвярджэннем гэтаму з’яўляецца традыцый-
ная культура народа, праз якую сфармiра-
валася самабытная нацыя з непаўторнай ма-
тэрыяльнай i духоўнай культурай. Беларус
спрадвеку праз спасцiжэнне эстэтычнага ў
прыродзе iмкнецца да жыцця па законах пры-
гажосцi. эстэтычным iмператывам становiцца

разуменне дабра, карысцi, прыгажосцi таго,
што дапамагае чалавеку i прыродзе. Пакла-
ненне прыродзе, яе адухаўленне замацавана ў
мiфалогii, культах, абрадах, вераваннях. Каз-
кi, песнi, загадкi, замовы, утылiтарна-прак-
тычная дзейнасць — усё падпарадкавана нава-
кольнаму асяроддзю, прыроднаму ўздзеянню.

Вышэйзгаданае патрабуе актыўнага
ўвядзення ў працэс эстэтычнага выхавання
сучаснай дасканалай асобы лепшых трады-
цый народнай педагогiкi, у прыватнасцi, праз
актуалiзацыю прыроднага ўздзеяння.

